
SUĠĠERIMENTI

Il-Kumitat għall-Affarijiet Barranin jistieden lill-Kumitat għall-Impjiegi u l-Affarijiet Soċjali, 
bħala l-kumitat responsabbli, biex jinkorpora s-suġġerimenti li ġejjin fil-mozzjoni għal 
riżoluzzjoni tiegħu:

1. Jappoġġa d-Djalogi dwar il-Migrazzjoni u l-Mobbiltà u l-konklużjonijiet tas-Sħubijiet tal-
Mobbiltà fuq il-bażi ta’ approċċ ‘aktar għal aktar’, u jemmen li l-Viċinat Ewropew u l-
kontinent Afrikan għandhom jingħataw prijorità, permezz tas-Sħubija Strateġika bejn l-
Afrika u l-Unjoni Ewropea; 

2. Jaċċetta, bħala t-tieni possibbiltà, jekk waħda mill-partijiet mhijiex lesta li tassumi t-
totalità tal-obbligi li jirriżultaw minn Sħubija ta’ Mobbiltà, il-konklużjoni bejn l-Unjoni u 
pajjiżi terzi ta’ Aġendi Komuni għall-Migrazzjoni u l-Mobbiltà, filwaqt li jenfasizza li din 
għandha tikkostitwixxi fażi tranżitorja biss;

3. Jirrakkomanda l-introduzzjoni ta’ klawsola standard fil-qasam tas-sigurtà soċjali fil-
Ftehimiet ta’ Assoċjazzjoni u, mal-pajjiżi li mhumiex koperti minn Ftehim ta’ 
Assoċjazzjoni, in-negozjar ta’ ftehim fil-qasam tas-sigurtà soċjali;

4. Jenfasizza li l-migrazzjoni – b'mod partikolari l-migrazzjoni ċirkulari – jekk ġestita sew 
tista' tikkontribwixxi għal relazzjonijiet aħjar ma' pajjiżi terzi billi jissaħħaħ il-fehim 
reċiproku mtejjeb permezz ta' kuntatti bejn individwi;

5. Jenfasizza li l-UE għandha tawtorizza lill-Uffiċċju Ewropew ta' Appoġġ fil-Qasam tal-
Asil iżid il-kooperazzjoni ma’ pajjiżi terzi sabiex jgħinhom isaħħu s-sistemi ta’ asil 
tagħhom u l-leġiżlazzjoni nazzjonali fil-qasam tal-asil, u jħeġġeġ il-kooperazzjoni mal-
UNHCR fil-promozzjoni tal-implimentazzjoni effikaċi tal-Konvenzjoni ta' Ġinevra dwar 
ir-Rifuġjati; 

6. Jilqa’ l-ħolqien ta’ portal tal-UE dwar l-immigrazzjoni, u jinkoraġġixxi l-pajjiż ta’ oriġini 
jinvolvu ruħhom ukoll u jappoġġaw il-migranti potenzjali billi jipprovdu informazzjoni u 
inċentivi għall-migrazzjoni ċirkulari;

7. Jinkoraġġixxi t-taħriġ ta’ persunal tas-Servizz Ewropew għall-Azzjoni Esterna (SEAE), 
b’mod partikolari ta’ membri tal-persunal li jaħdmu fid-Delegazzjonijiet tal-UE, fuq l-
Approċċ Globali għall-Migrazzjoni, sabiex tiġi żgurata l-integrazzjoni effikaċi tal-politika 
tal-UE fil-qasam tal-immigrazzjoni fl-azzjonijiet esterni tagħha. 


